
Darparu Sgiliau sy’n Gweithio i Gymru: 
Rheoliadau Drafft ar gyfer Trefniadau Cydlafurio rhwng Sefydliadau Addysg Bellach a rhwng Sefydliadau Addysg Bellach ac Ysgolion

Tystiolaeth Undeb Cenedlaethol Athrawon Cymru
1. Rhowch unrhyw sylwadau ar y rheoliadau drafft o dan adran 166 o Ddeddf Addysg ac Arolygiadau 2006 a fydd yn galluogi cydweithio ffurfiol rhwng Sefydliadau Addysg Bellach a rhwng Sefydliadau Addysg Bellach ac ysgolion a gynhelir.

1.1 Mae UCAC yn croesawu cyhoeddi’r Rheoliadau Drafft, a’r ymgynghoriad arnynt. Os oes rhagor o gydweithio i fod ymysg Sefydliadau Addysg Bellach, a rhyngddynt hwy ac ysgolion, a bod y cydweithio hwnnw i gael ei ffurfioli, mae bodolaeth rheoliadau clir i’w croesawi.
1.2 Mae UCAC eisoes wedi mynegi pryderon am nifer o agweddau o’r cynnydd posib mewn cydweithio, ac mae’r rhain ar gael yn ein hymateb i ymgynghoriadau eraill (e.e. ymgynghoriadau Mesur Arfaethedig ynghylch Dysgu a Sgiliau [Cymru]). Ni ail-adroddir y pryderon hynny yma - canolbwyntiwn ein sylwadau ar gynnwys a thestun y Rheoliadau, yn hytrach na’r themâu a thrafodaethau ehangach sydd wedi rhoi bodolaeth iddynt.

1.3 Ar y cyfan, credwn fod y Rheoliadau Drafft yn synhwyrol ac yn bwrpasol. Serch hynny, credwn fod ambell i fater o egwyddor yn codi sydd angen trafodaeth bellach:

· Mae’r Mesur Arfaethedig ynghylch Dysgu a Sgiliau (Cymru) yn gosod dyletswydd ar Awdurdodau Addysg Lleol i ffurfio cwricwla cydweithredol lleol, a fydd yn arwain at y math o gydweithio y mae’r Rheoliadau hyn yn delio ag e. Rhaid bod cydnabyddiaeth ddigonol yn y Rheoliadau o rôl cynllunio strategol neilltuol yr Awdurdodau Addysg Lleol. Mae’r gydnabyddiaeth honno’n bell o fod yn ddigon cryf ar hyn o bryd.
· Ni ddylai’r Rheoliadau ganiatáu i gydbwyllgorau fynd i’r afael â materion sy’n ymwneud a chyflogaeth, telerau ac amodau, na disgyblu athrawon. Materion i gyrff llywodraethu a rheolwyr ysgolion a sefydliadau unigol yw’r rhain.
· Gan mai dirprwyo sydd dan sylw fan hyn, ac nid datganoli, y cyrff llywodraethu unigol fydd yn gyfrifol ac yn atebol am bob penderfyniad a wneir ar eu rhan, mae angen sicrhau bod y Rheoliadau yn nodi’n glir bod pŵer gan y cyrff llywodraethu hynny i roi feto ar benderfyniad os nad ydyw’n argyhoeddedig bod y penderfyniad yn un doeth.
1.4 Yn ogystal, rydym o’r farn bod angen i’r Rheoliadau Drafft fod yn gliriach mewn nifer o fannau.

Rheoliad 3: Dull cydlafurio rhwng ysgolion a chyrff addysg bellach

Is-baragraffau (4) a (5)

Mae’r is-baragraffau hyn yn codi pryderon. Mae’r cyfeiriad at ‘unrhyw un o’u swyddogaethau sy’n ymwneud ag aelodau unigol o staff yr ysgol/y sefydliad’ yn amwys ac yn benagored tu hwnt. Mae’r cyfeiriad sy’n dilyn at ‘Rheoliadau Staffio Ysgolion a Gynhelir’ yn awgrymu’n gryf bod modd i gwestiynau ynglŷn â chyflogaeth a disgyblu staff ddod o fewn cylch gorchwyl y cydbwyllgor.
Prif fwriad y Rheoliadau yw caniatáu mwy o gydweithio ffurfiol rhwng sefydliadau o ran darpariaeth y cwricwlwm. Ym marn UCAC dylai bod y cydbwyllgor, felly, yn cael ei gyfyngu i’r rôl hon. Prif gorff llywodraethu'r sefydliadau unigol ddylai fod yn gyfrifol am unrhyw faterion yn ymwneud â staffio a chyflogaeth (e.e. tâl, amodau gwaith, ymchwilio i honiadau, disgyblu, a.y.b.) ac ni ddylai fod modd i’r cydbwyllgor ymyrryd yn uniongyrchol. Gall y cydbwyllgor ddwyn unrhyw bryderon i sylw’r corff llywodraethu perthnasol.

Rheoliad 4: Sefydlu cydbwyllgorau

Is-baragraff (4)

Nid yw’n glir ai gweithred ad hoc, yn sgil absenoldeb y cadeirydd, yw ethol aelod ‘...i weithredu fel cadeirydd yn absenoldeb y cadeirydd a benodwyd...’, neu gam safonol sy’n rhaid ei gymryd cyn bod absenoldeb yn digwydd.

Is-baragraff (5)

Mae’r geiriad (yn y fersiwn Cymraeg a’r fersiwn Saesneg) yn awgrymu bod modd i rywun sy’n cael ei gyflogi gan Sefydliad/Corff Addysg Bellach weithredu fel cadeirydd cydbwyllgor, tra’n gwahardd rhywun sy’n cael ei gyflogi gan ysgol. Os dyma’r bwriad, mi fyddai’n achosi pryder gwirioneddol i UCAC gan ei fod yn tanseilio’r nod o greu gwir bartneriaeth ac yn israddio rôl yr ysgol mewn unrhyw bartneriaeth. Ar y llaw arall, os mai camgymeriad mewn geiriad yw’r broblem, rhaid sicrhau bod y cymal cyntaf o’r frawddeg yn cyfeirio, hefyd, at y sawl a gyflogir gan y Sefydliad Addysg Bellach.

Rheoliad 5: Clercod y cydbwyllgorau

Is-baragraff (1)

Mae camgymeriad drafftio yn y cymal rhwng cromfachau, mae angen dileu’r gair ‘un’ yn y cymal ‘nac yn un benadur’.

Mae’r gair ‘penodi’ yn awgrymu nad aelod o’r cydbwyllgor yw’r clerc. Os dyna’r bwriad, efallai mai gwell fyddai datgan hynny’n ddiamwys.

Rheoliad 6: Aelodau nad ydynt yn llywodraethwyr

Is-baragraff (3)

Mae’n ymddangos bod ail-ddweud, neu o bosib gwrth-ddweud, yn yr is-baragraff hwn a Rheoliad 4(6). Mae 6(3) yn datgan mai’r ‘cyrff llywodraethu sy’n cydlafurio’ sy’n penderfynu ar hawliau pleidleisio aelodau nad ydynt yn llywodraethwyr, a 4(6) yn datgan mai’r cydbwyllgor sy’n gwneud y penderfyniad hwnnw. Mae hyn yn creu amwysedd.  Mae angen edrych eto ar y geiriad i sicrhau cysondeb ac eglurder. 

Is-baragraffau (4) a (5)

Fel y nodwyd eisoes, nid yw UCAC yn credu y dylai bod gan y cydbwyllgor yr hawl i ymdrin â materion sy’n ymwneud â chyflogaeth/diswyddo na disgyblu aelodau o staff unigol, nac ychwaith materion sy’n ymwneud â disgyblu disgyblion/myfyrwyr. Rôl yr ysgol/sefydliad yw ymdrin â materion disgyblu, gyda mewnbwn oddi wrth y cydbwyllgor. Bydd angen ystyried rôl y cydbwyllgor petai’r cwyn yn ymwneud â darparwr allanol. Argymhellwn ddileu’r ddau is-baragraff yn gyfan gwbl.

Rheoliad 7: Hawl personau i fynychu cydbwyllgorau

Cyffredinol

Awgrymwn yn gryf y dylai bod hawl, wedi’i orseddu yn y Rheoliadau, i aelodau perthnasol o’r Awdurdod Addysg Lleol fynychu cyfarfodydd y cydbwyllgor, yn hytrach na bod hynny’n fater i’r cydbwyllgor ei hun i benderfynu. 
Is-baragraff (1)(a)

Beth yw ystyr ‘un o lywodraethwyr y cydbwyllgor’? Nid oes gan y cydbwyllgor ei hun lywodraethwyr, felly mae’n rhaid mai ‘r bwriad yw un o’r canlynol: (i) aelod o’r cydbwyllgor, (ii) llywodraethwr un o’r cyrff sy’n cydlafurio, neu (iii) aelod o’r cydbwyllgor sy’n llywodraethwr un o’r cyrff sy’n cydlafurio. Mae angen i hyn fod yn gwbl glir.

Is-baragraff (2)

Nid materion i’r cydbwyllgor yw’r rhain, yn nhyb UCAC.

Rheoliad 8: Trafodion cydbwyllgorau

Is-baragraff (3)

Mae’r is-baragraff hwn yn darllen yn drwsgl dros ben yn y Gymraeg (mae’r fersiwn Saesneg yn glir), yn arbennig y ddwy linell olaf o ‘unrhyw gyfnod byrrach’ ymlaen.

Is-baragraff (5)

Beth yw ystyr ‘aelodau o gorff sy’n cydlafurio’ yn y cyd-destun hwn? Ai llywodraethwyr yn unig, neu staff, pennaeth/penadur, disgyblion/myfyrwyr hefyd? Unwaith eto, mae angen bod yn gwbl glir.

Is-baragraff (7)

Mae’r un cwestiwn yn codi yma am ystyr ‘aelod o gorff sy’n cydlafurio’.

Rheoliad 10: Cofnodion

Is-baragraff (3)

‘Rhaid gwneud cofnodion o’r trafodion mewn llyfr a gedwir at y diben’ – mae hyn yn swnio fel rheoliad o oes a fu. Onid cofnodion electronaidd fyddai fwyaf hwylus ar bob cyfrif? Mae modd sicrhau, er enghraifft, drwy greu ffeil pdf nad oes modd newid y ffeil ar ôl i’r cofnodion cael eu derbyn a’u cadarnhau.

Is-baragraff (5)

Onid ail-ddweud yw cymal (d) yr hyn sydd eisoes wedi’i ddweud yn (a), (b) ac (c)?

Is-baragraff (6)

Bwriad is-baragraff (6) yw caniatáu hepgor darnau penodol o wybodaeth o fersiwn ‘gyhoeddus’ papurau’r cydbwyllgor. Rhestrir y sawl sy’n cael mynediad at y papurau hyn yn y paragraff blaenorol, ac mae’r rhestr yn cynnwys ‘y cyrff llywodraethu sy’n cydlafurio’. Mae UCAC yn argymell yn gryf bod angen i’r cyrff llywodraethu sy’n cydlafurio gweld y papurau llawn heb unrhyw rannau wedi’u hepgor, gan mai nhw sy’n gyfreithlon gyfrifol am bob penderfyniad. Argymhellwn yn ogystal, y dylai’r awdurdod addysg lleol gael gweld y cofnodion a phob dogfen berthnasol yn gyflawn.
Yr Atodlen 
1: Buddiannau ariannol

Is-baragraff (1)(a) – nid yw hyn yn gwbl glir a hawdd ei ddeall

Is-baragraff (1) (b) – ai cliriach fyddai cyfeirio at ‘bartner busnes’

Is-baragraff (2)(b) – nid yw hyn yn gwbl glir a hawdd ei ddeall

Is-baragraff (3) - mae camgymeriad drafftio yn y fersiwn Gymraeg yn y  bumed linell ‘diogelu eu ei aelodau neu haelodau’.

